ՀԻՄՆԱՎՈՐՈՒՄ
«ԺԱՄԱՆԱԿԱՎՈՐ ՏԵՂԱՎՈՐՄԱՆ ԿԵՆՏՐՈՆՈՒՄ ՏԵՂԱՎՈՐՄԱՆ ԱՆՀՆԱՐԻՆՈՒԹՅԱՆ ԴԵՊՔՈՒՄ` ԿԵՆՍԱԱՊԱՀՈՎՄԱՆ ՀԻՄՆԱԿԱՆ ԿԱՐԻՔՆԵՐԸ ՀՈԳԱԼՈՒ ՀՆԱՐԱՎՈՐՈՒԹՅՈՒՆ ՉՈՒՆԵՑՈՂ ԱՊԱՍՏԱՆ ՀԱՅՑՈՂՆԵՐԻՆ ԴՐԱՄԱԿԱՆ ՕԳՆՈՒԹՅՈՒՆ ՏՐԱՄԱԴՐԵԼՈՒ ԿԱՐԳԸ ՀԱՍՏԱՏԵԼՈՒ ՄԱՍԻՆ» ՀՀ ԿԱՌԱՎԱՐՈՒԹՅԱՆ ՈՐՈՇՄԱՆ ԸՆԴՈՒՆՄԱՆ
1. Անհրաժեշտությունը      	 
Համաձայն Եվրոպական պառլամենտի և խորհրդի՝ 2013 թվականի հունիսի 26-ի «Միջազգային պաշտպանություն հայցողների ընդունելության չափանիշները սահմանելու վերաբերյալ» թիվ 2013/33/EU հրահանգի 17-րդ հոդվածի` «Միջազգային պաշտպանություն հայցողներին պետք է տրամադրվեն կենսաապահովման պայմաններ: Դրանք պետք է լինեն այնպիսին, որպեսզի ապահովվեն ապաստան հայցողի գոյությունը պահպանելու նվազագույն պայմանները: Նման պայմաններ պետք է տրամադրվեն բոլոր ապաստան հայցողներին»: 
ՀՀ Ազգային ժողովի կողմից 2008 թվականի նոյեմբերի 27-ին ընդունված «Փախստականների և ապաստանի մասին» ՀՀ օրենքի 14-րդ հոդվածի հիման վրա` ՀՀ ՏԿԶՆ միգրացիոն պետական ծառայության ենթակայությամբ գործող ապաստան հայցողների ժամանակավոր տեղավորման կենտրոնում («Հատուկ կացարան» ՊՈԱԿ) տեղավորված անձանց ՀՀ պետական բյուջեի հաշվին տրամադրվում են կենսաապահովման պայմաններ /սնունդ, անձնական հիգիենայի պարագաներ, անհրաժեշտության դեպքում` հագուստ և կոշիկ/: Կենտրոնի տարողունակությունը սահմանափակված է 45 անձով, ինչի հետևանքով հնարավոր չէ կենսաապահովման հիմնական կարիքներ ունեցող, տարեկան կտրվածքով շուրջ 30 ապաստան հայցողների տեղավորել ժամանակավոր տեղավորման կենտրոնում և ապահովել նվազագույն կենսաապահովման պայմաններով: 
ՀՀ Ազգային ժողովի կողմից 2015 թվականի դեկտեմբերի 16-ին ընդունված «Փախստականների և ապաստանի մասին» Հայաստանի Հանրապետության օրենքում փոփոխություններ և լրացումներ կատարելու մասին» Հայաստանի Հանրապետության ՀՕ-193-Ն օրենքի 10-րդ հոդվածի համաձայն «Փախստականների և ապաստանի մասին» ՀՀ օրենքի 14-րդ հոդվածը շարադրվել է նոր խմբագրությամբ, որի 2-րդ մասով սահմանվել է, որ «ժամանակավոր տեղավորման կենտրոնում տեղավորման անհնարինության դեպքում այն ապաստան հայցողներին, որոնք կենսաապահովման հիմնական կարիքները հոգալու հնարավորություն չունեն, տրամադրվում է դրամական օգնություն` Հայաստանի Հանրապետության կառավարության սահմանած կարգով»:
ՀՀ վարչապետի 2016 թվականի մարտի 31-ի թիվ 242-Ն որոշմամբ հաստատված «Փախստականների և ապաստանի մասին» Հայաստանի Հանրապետության օրենքում լրացումներ և փոփոխություններ կատարելու մասին» Հայաստանի Հանրապետության օրենքի կիրարկումն ապահովող միջոցառումների ցանկի 3-րդ կետով նախատեսված է «Ժամանակավոր տեղավորման կենտրոնում տեղավորման անհնարինության դեպքում` կենսաապահովման հիմնական կարիքները հոգալու հնարավորություն չունեցող ապաստան հայցողներին դրամական օգնություն տարամդրելու կարգը հաստատելու մասին» ՀՀ կառավարության որոշման նախագծի ներկայացումը ՀՀ կառավարության աշխատակազմ (ժամկետ` 2016թ. հուլիսի 3-րդ տասնօրյակ): 
Ելնելով վերոգրյալից՝ ՀՀ տարածքային կառավարման և զարգացման նախա-րարության միգրացիոն պետական ծառայության կողմից մշակվել է «Ժամանակավոր տեղավորման կենտրոնում տեղավորման անհնարինության դեպքում` կենսաապահովման հիմնական կարիքները հոգալու հնարավորություն չունեցող ապաստան հայցողներին դրամական օգնություն տարամդրելու կարգը հաստատելու մասին» ՀՀ կառավարության որոշման նախագիծը:
2. Տվյալ բնագավառում իրականացվող քաղաքականությունը

Եվրոպական չափանիշներին համապատասխան երաշխավորել ՀՀ-ում ապաստան հայցողներին նվազագույն կենսաապահովման պայմաններով ապահովումը:  

3. Կարգավորման նպատակը և բնույթը

4. Նախագծի մշակման գործընթացում ներգրավված ինստիտուտները և անձիք

Նախագիծը մշակվել է ՀՀ տարածքային կառավարման և զարգացման նախարարության միգրացիոն պետական ծառայության կողմից: 

5. Ակնկալվող արդյունքը

Որոշման ընդունման դեպքում կապահովվի ՀՀ Ազգային ժողովի կողմից 2015 թվականի դեկտեմբերի 16-ին ընդունված «Փախստականների և ապաստանի մասին» Հայաստանի Հանրապետության օրենքում փոփոխություններ և լրացումներ կատարելու մասին» Հայաստանի Հանրապետության ՀՕ-193-Ն օրենքի 10-րդ հոդվածի կիրարկումը: Ժամանակավոր տեղավորման կենտրոնում տեղավորման անհնարինության դեպքում` կենսաապահովման հիմնական կարիքները հոգալու հնարավորություն չունեցող ապաստան հայցողներին կտրամադրվի դրամական օգնություն: 
